
而莫之能阻，必使中華民國之基礎確定於大地，然後臨時政府之職務始盡，

而吾人始可告無罪於國民也。今以與我國民初相見之日，披布腹心，惟我四

萬萬之同胞共鑒之。

　　告海陸軍士文

中華民國臨時大總統孫文，敬告我全國海陸軍將士：蓋聞捍族衛民者，軍人

之天職；朝乾夕惕者，君子之用心。自逆胡猾夏盜據神州，奴使吾民，驅天下俊

傑勇健之士而入卒伍，以固其專制自恣之謀。我軍人之俯首戢耳以聽其鞭

策者，亦既二百六十有餘年，豈誠甘心為異族效命哉？勢劫於淫威，則本心之

良能無由發見也。乃者義師起於武漢，旬月之間，天下響應。雖北寇崛強，困獸

有猶鬥之念；遺孽負固，瘈犬存反囓之心。賴諸將士之靈，力征經營，卒復舊都，

保據天塹；民國新基，於是始奠。此不獨歷風霜、冒彈雨，致命疆場之士，其毅魄

